
COMISIÓN INFORMATIVA DE TRANSPARENCIA E ADMINISTRACIÓN 

PROVINCIAL

ACTA da mencionada comisión informativa, correspondente ao día 20 de novembro 

de 2019

Na sala de xuntas do Pazo Provincial da Deputación de Ourense, ás 17.00 horas do día 

20 de novembro de 2019, reúnese a comisión informativa de Transparencia e Administración 

Provincial, coa asistencia dos seguintes deputados e deputadas:

Presidente: D. Plácido Álvarez Dobaño

Deputados/as do Grupo Popular:

D.ª Ana María Villarino Pardo

D.ª Consuelo Vispo Seara

D. Miguel Antonio Cid Álvarez

D. Jorge Pumar Tesouro

Deputados/as do Grupo Socialista:

D. Álvaro Vila Araújo

D.ª Margarita Pérez Fernández

D. Aurentino Alonso Araújo

Deputado de Democracia Ourensana:

D. José Miguel Caride Domínguez

Deputado do BNG: D. Bernardo Varela López

Deputada de Ciudadanos-Partido de la Ciudadanía: D.ª Montserrat Lama Nóvoa

Secretario: D. Francisco Cacharro Gosende

Interventora: D.ª Begoña Álvarez Matos

Seguidamente, iniciouse o tratamento dos asuntos incluídos na orde do día, do xeito 

que se reflicte a continuación:

1º.- APROBACIÓN DA ACTA DA SESIÓN ANTERIOR, CORRESPONDENTE Á

ORDINARIA DO DÍA 16 DE OUTUBRO DE 2019.-

Pola Secretaría Xeral deuse traslado do borrador da acta anterior, correspondente á 

ordinaria do día 16 de outubro de 2019.

Non se producen intervencións e por unanimidade a comisión adopta o seguinte

acordo:

Aprobar a acta da sesión ordinaria da Comisión Informativa de Transparencia e 

Administración Provincial do día 16 de outubro de 2019, conforme co borrador elaborado 

pola Secretaría Xeral.

2º.- COMPARECENCIA DO DIRECTOR DA ÁREA DE TRANSPARENCIA E 

GOBERNO ABERTO PARA INFORMAR SOBRE O ESTADO DO SISTEMA 

INFORMÁTICO DA DEPUTACIÓN.-

Por decisión da Presidencia non se procedeu á retransmisión da gravación audiovisual 

do tratamento deste punto, por tratarse de cuestións que no momento actual son obxecto 

dunha investigación xudicial en vía penal.

O director da Área de Transparencia e Goberno Aberto informa aos membros da 

comisión sobre o asunto de referencia, respondendo a diversas preguntas formuladas polos 

deputados/as provinciais.

En síntese, infórmaselles aos membros da comisión de que a Deputación Provincial 

sufriu a principios do mes de novembro distintos ciberataques, que foron denunciados ante a 

Policía, sendo obxecto de investigación xudicial. Un destes ciberataques consistiu no 

lanzamento de ramsomware que tratou de encriptar documentación en equipos informáticos, o 

que motivou que o día 8 de novembro se procedese, como medida de seguridade, á 

desconexión dos servidores da Deputación, sendo esa a explicación de que os servizos 

telemáticos non estiveses operativos ata o día 12 de novembro, data a partir da cal se foron 

restablecendo paulatinamente, indicando que se reaccionou de forma dilixente e adecuada 

fronte estes ataques e que se espera que proximamente esta plenamente restablecido o servizo.

3º.- AUTORIZACIÓN DO USO DE VÍDEO-ACTAS COMO DOCUMENTOS 

COMPLEMENTARIOS DAS ACTAS DE SESIÓN DE ÓRGANOS COLEXIADOS DA 

CORPORACIÓN.- 

O Sr. secretario expón o contido da proposta.



 
Documento asinado electrónicamente (Lei 39/2015, de 1 de outubro). A autenticidade deste documento pode ser comprobada 
mediante o CSV: 12435061676577012550 en https://sede.depourense.es

Tras un breve debate a comisión, por unanimidade, ditamina favorablemente a 

adopción, por parte do Pleno, do seguinte acordo:

Autorizar, ao abeiro do establecido no artigo 2.4 do Decreto do Consello da Xunta 

24/2018, de 15 de febreiro, sobre os libros de actas e resolucións das entidades locais galegas, 

a incorporación ás actas dos órganos colexiados da Deputación Provincial de Ourense do 

arquivo audiovisual da sesión, como documento complementario do documento electrónico 

escrito.  

A incorporación realizarase mediante a inserción no documento electrónico escrito 

dun enlace directo ao documento audiovisual, que en todo caso será publicado na sede 

electrónica, xunto do documento escrito do que forma parte. 

O documento audiovisual deberá cumprir os requisitos establecidos no artigo 2.4 do 

Decreto 24/2018, así como o Esquema Nacional de Seguridade e as normas técnicas 

aplicables aos documentos electrónicos aprobadas no seu desenvolvemento. 

O documento escrito das actas do pleno deberá incorporar, para cada punto da orde do 

día, un breve resumo, elaborado polo secretario, do contido da opinión ou posición expresada 

por cada deputado que interveña na sesión.

No apartado de preguntas das sesións ordinarias do pleno, no documento escrito 

recollerase exclusivamente o contido das preguntas e as respostas correspondentes. Non será 

necesario recoller o resto de manifestacións que poidan producirse na formulación da 

pregunta ou da resposta, das que quedará constancia en todo caso no documento audiovisual. 

No apartado de rogos, o documento escrito recollerá exclusivamente o contido dos 

rogos, e un resumo das intervencións no debate, de se – lo caso. 

O documento escrito das actas dos órganos colexiados consignará igualmente as 

posibles incidencias que teñan lugar en cada sesión.  

4º.- MOCIÓN DO GRUPO SOCIALSITA SOBRE A SUPRESIÓN DO PLENO DO 

DEBATE DO ESTADO DA PROVINCIA.-

D. Álvaro Vila Araújo, do Grupo Socialista, expón o contido da moción.

D.ª Montserrat Lama Nóvoa, portavoz de Ciudadanos-Partido de la Ciudadanía, 

anuncia o seu voto en contra, xa que cre que a moción fai referencia a feitos pasados e o 

relevante é o que ocorrerá neste mandato.

D. Bernardo Varela López, portavoz do BNG, cre que o Pleno máis importante é o 

dos orzamentos e dubida da necesidade do debate sobre o estado da provincia, aínda que unha 

vez que existe cre que debe acudirse ao dito debate. Anuncia a súa reserva de voto.

D. José Miguel Caride Domínguez, portavoz de Democracia Ourensana, anuncia o 

voto en contra do seu grupo polos motivos xa expostos no Pleno do debate sobre o estado da 

provincia.

Non se producen máis intervencións, someténdose a votación a moción, e ao obter o 

voto favorable do Grupo Socialista (3), o voto en contra do Grupo Popular (5), de Democracia 

Ouensana (1) e de Ciudadanos-Partido de la Ciudadanía (1) e a abstención do BNG (1), a 

comisión non ditamina favorablemente o seguinte acordo proposto na moción:

Que a Deputación de Ourense suprima a sesión extraordinaria anual do Pleno na que 

se realiza o debate do estado da provincia. 

5º.- MOCIÓNS DE URXENCIA.- Non se presentan.

6º .- ROGOS E PREGUNTAS.- Non se formulan.

E, ás 17.15 horas, dáse por finalizada a reunión, redactándose a presente acta que se 

asinará electronicamente. Dou fe.

.   

